
Aguest trabalh de recèrca consistís en dessenh, bastiment e automatizacion d’ua maqueta
foncionau que represente un larèr intelligent. Eth projècte nèish dera motivacion per
compréner coma foncione era domotica mès enlà dera teoria, en tot portar-la ara practica a
trauès d’un modèl fisic que permet veir e experimentar era interaccion entre arquitectura e
tecnologia.

Era metodologia deth trabalh s’a dividit en tres fases principaus. En prumèr lòc, realizè eth
dessenh arquitectonic dera casa damb AutoCAD, definint era distribucion intèrna, es façades
e es perfils. Es plans des estatges s’elaborèren a escala 1:50, es auçats a 1:100, e era
maqueta finau se construïc a escala 1:20. Era viuenda ei plaçada, teoricament, en Santa
Gemma (Vielha e Mijaran), un entorn que permet integrar critèris bioclimatics adaptadi ath
clima pirenenc, coma era orientacion entà captar mès radiacion solara en iuèrn o era
ventilacion naturau en ostiu. 

Ena segona fasa se realizèc eth bastiment fisic dera maqueta. Se seleccionèc husta de
paulòwnia pera sua leugeretat e facilitat de trabalh. Entà arténher precision s’utilizèc era
maquina CNC, que permetec talhar parets, solèrs e dubertures damb exactitud millimetrica.
Tanben s’empleguèren d’autes maquines coma era esquairadera, era calibradera e era
polidera entà garantir un acabament professionau. Era estructura ei desmontabla gràcies ar
usatge de clavilhes de hai, causa que facilite era manipulacion interiora. Se construïren
elements destacadi coma eth tet inclinat adaptat ara nhèu, er ascensor interior foncionau,
era pòrta deth garatge damb sistèma de pinhon-cremalhèra e un jardin exterior damb
piscina. Era tresau fasa siguec era integracion deth sistèma domotic. Era maqueta incorpòre
sensors, actuadors e tres plaques ESP32 STEAMakers, basades ena tecnologia Arduino. Eth
foncionament seguís eth principi basic dera domotica: es sensors capten informacion
(preséncia, dubertura de pòrtes, obstacles), era unitat de contròtle analise es donades e es
actuadors executen era accion corresponenta. 
Entre es foncions implementades destaquen:
● Illuminacion automatica damb tires LED programables. 
● Sistèma d’alarma damb sensors magnetics. 
● Pòrta deth garatge motorizada.
● Ascensor interior foncionau. 

● Pantalha LCD informativa. 
● Contròtle a distància a trauès d’un bot de Telegram. 
● Recuelhuda des donades de temperatura e umiditat der interior. 

Aguest darrèr punt permet controtlar era casa des deth mobil, hèt qu’exemplifique eth
concèpte de comandament a distància e connectivitat.

Es resultats demòstren qu’ua installacion domotica pòt melhorar eth confòrt, era seguretat e
era eficiéncia energetica. Segontes estudis analisadi, ua viuenda domotizada pòt estauviar
entre un 20% e un 40% d’energia annau gràcies ara gestion intelligenta dera illuminacion e
climatizacion. Ath delà, s’a analisat era importància dera ciberseguretat en entorns
connectadi.

En conclusion, aguest projècte non ei sonque ua maqueta arquitectonica, senon ua
demostracion practica de coma era tecnologia pòt integrar-se en un abitatge entà hèr-lo
mès eficient, accessible e segur. Eth trabalh m’a permetut combinar dessenh, mecanizacion e
programacion, en tot aplicar coneishements de sciéncia e tecnologia a un modèl reau e
foncionau.

